
Feirmeoirí óga ag léirsiú 

04 Bealtaine 2023 1 

 

 

 
 

 
  

 

A: MACHNAMH 
 

Beidh tú ag féachaint ar ball ar mhír faoi fheirmeoirí óga a bhí ag léirsiú. Bí ag obair leis na daoine eile sa 

ghrúpa agus freagraígí na ceisteanna thíos le chéile: 

 

1. Cad atá ar eolas agat faoin eagraíocht, Macra na Feirme? 

2. Cé atá ina Aire Talmhaíochta faoi láthair? 

3. Cá bhfuil Baile Átha Í agus cén fáth ar roghnaigh Macra na Feirme an áit sin chun tús a chur lena agóid, 

dar leat? 

4. Cé mhéad ciliméadar atá idir Baile Átha Í agus Teach Laighean i mBaile Átha Cliath? 

5. Cén fad a thógfadh sé ar dhuine siúl ó Bhaile Átha Í go dtí Teach Laighean i mBaile Átha Cliath, dar 

leat? 

 
 
 
 
 
 
 

 
 

6. Tá imní ar na daoine óga sa mhír faoin saol a bheidh acu amach anseo agus iad ina gcónaí faoin tuath 

in Éirinn. Cad iad na fadhbanna a bhíonn ag daoine atá ina gcónaí faoin tuath, dar leat? 

B: FOCLÓIR 
 

1. Beidh na focail thíos le cloisteáil sa mhír ar ball. An féidir leat na leaganacha Gaeilge a aimsiú      anois 

sula bhféachfaidh tú ar an mír? Bain úsáid as www.focloir.ie chun cuidiú leat, más gá. 

 

  
members:     _____________________   

youths:      _____________________   

protest:     _____________________   

to call attention to:    _____________________ 

worry:      _____________________ 

challenge:        _____________________   

unusual:     _____________________ 

complaints:     _____________________ 

restrictions:     _____________________ 

future:      _____________________ 

 

 

2. Féach ar an mír den chéad uair. An raibh na focail chéanna agat féin? 

 

3. Scríobh amach na briathra thíos san fhoirm tháite. Tá sampla amháin déanta duit: 

 
     bhí siad   bhíodar 
     choinnigh siad   _______________ 
     lean siad   _______________ 
     thug siad   _______________ 
 

4. Cuir ‘ionas go’ in abairt lena bhrí a léiriú.  

 
 

 
 

 

 

 
 
 
 
 
 

http://www.focloir.ie/

C: TUISCINT 
 

  

Bí ag obair leis an duine in aice leat. Féachaigí ar an mír agus freagraígí na ceisteanna le chéile.  

 

 

1. Shiúil baill de Mhacra na Feirme ó Bhaile Átha Í go dtí: 

 

A: Dáil Éireann 

B: Caisleán Bhaile Átha Cliath 

C: An Roinn Talmhaíochta  

 

2. Tá an Nás leath bealaigh idir Baile Átha Í agus Baile Átha Cliath? 

 

A: Fíor 

B: Bréagach 

C: Ní deirtear  

 

3. Cén t-am a bhí sé nuair a thóg an lucht agóide sos? 

_____________________________________________________________________________ 

 

4. Luadh ceithre fhadhb faoi leith a bhíonn ag daoine óga faoin tuath. Cad iad? 

_____________________________________________________________________________ 

 

5. Cén pointe a dhéanann Helen Ní Chonaill sa mhír? 

 

A: Go mbeadh todhchaí níos fearr ag a cuid páistí 

B: Go bhfuil go leor múinteoirí sna sráidbhailte  

C: Gur cheart níos mó post a chruthú faoin tuath  

 

6. Cad a phléigh baill de Mhacra na Feirme leis an Taoiseach agus le Charlie McConalogue? 

D: FEASACHT TEANGA 
 

1: Cruinneas gramadaí (an réamhfhocal simplí ‘ar’) 

a) Féach ar na samplaí thíos. Cén fáth a bhfuil séimhiú ar ‘feirmeoirí’ ach nach bhfuil ceann ar ‘maidin’? 

 

ar fheirmeoirí   ACH   ar maidin 

 

b) Féach ar na samplaí thíos anois. Bain amach na lúibíní agus cuir isteach an séimhiú, más gá! 

 
ar (bord)    ___________________ 
ar (bád)     ___________________ 
ar (carraig)    ___________________ 
ar (deis)    ___________________ 
ar (meisce)    ___________________ 
ar (deireadh)    ___________________ 
ar (fad)     ___________________ 
ar (daoine)    ___________________ 
ar (comhscór)    ___________________ 
 

2: Cruinneas gramadaí (an modh coinníollach – na briathra mírialta) 

a) Scríobh amach an fhoirm cheisteach sa mhodh coinníollach de na briathra mírialta sa cholún ar chlé. 

Scríobh an fhoirm dhearfach sa cholún ar dheis. Lean an sampla: 

 

b) Cuir an cheist seo ar an duine in aice leat anois: Cad a dhéanfá mura mbeadh ort aon obair a dhéanamh 

go deo? 

Abair An ndéarfainn? an ndéarfá? an ndéarfadh 
sé, sí? an ndéarfaimis? an ndéarfadh 
sibh, an ndéarfaidís? 

Déarfainn, déarfá, déarfadh sé, sí, 
déarfaimis, déarfadh sibh, déarfaidís. 

Beir   

Bí    

Clois   

Déan   

Faigh   

Feic   

Ith   

Tabhair   

Téigh    

Tar   

E: CUMARSÁID 
 

1: Caint 

Bí ag obair leis na daoine eile sa ghrúpa agus féachaigí ar an liosta thíos de chuid de na gearáin a bhí ag 

na daoine óga a shiúil go Baile Átha Cliath. An bhfuil na fadhbanna céanna agaibh féin san áit a bhfuil sibh 

in bhur gcónaí? 

 

✓ easpa tithíochta  

✓ praghsanna arda ar thithe  

✓ deacrachtaí cead pleanála a fháil 

✓ córas iompar poiblí easnamhach  

✓ easpa dochtúirí ginearálta  

✓ easpa seirbhísí sláinte go ginearálta  

✓ an iomarca srianta ar dhaoine óga chun gnó a fhorbairt 

 

2: Scríobh 

Samhlaigh go mbeidh tú ag seasamh sa toghchán áitiúil. Ba mhaith leat dul i ngleic leis na fadhbanna 

sóisialta atá san áit a bhfuil tú féin i do chónaí. Sin na fadhbanna a phléigh tú faoi Caint thuas. Scríobh 

amach liosta de na fadhbanna anois agus abair cad a dhéanfása, mar pholaiteoir, le dul i ngleic leo.   

AN SCRIPT 
 

 

Eimear Ní Chonaola 
Chas an Taoiseach, Leo Varadkar agus an tAire Talmhaíochta, Charlie McConalogue le baill ó Mhacra na 
Feirme tráthnóna. Thug feirmeoirí óga ón eagraíocht faoi agóid aréir agus shiúil siad as Baile Átha Í i 
gContae Chill Dara go Tithe an Rialtais le haird a tharraingt ar ábhar imní atá ag feirmeoirí óga faoin tuath. 
 
Joe Mag Raollaigh 
Dúshlán as an ngnáth1 a thóg baill de Mhacra na Feirme orthu féin, leis an tsiúlóid seachtó naoi ciliméadar, 
a thosaigh in Átha Í, Contae Chill Dara tráthnóna inné. Choinníodar orthu tríd an oíche, ag tógáil sosa ar 
thaobh an bhóthair i Nás na Ríogh2, thart ar a leathuair tar éis a trí ar maidin.  
 
Easpa tithíochta, seirbhísí sláinte agus iompar poiblí faoin tuath na gearáin a bhí acu, chomh maith le 
srianta, a deir siad, atá á gcur ar fheirmeoirí óga atá ag iarraidh a ngnónna3 a fhorbairt. Leanadar leis an 
tsiúlóid agus thugadar na gearáin leo go Foirgintí an Rialtais sa phríomhchathair, ag am lóin inniu.  
 
Tá ó Mhacra na Feirme go n-éistfeadh an rialtas le moltaí na mball faoi cén chaoi leis na fadhbanna i saol 
na tuaithe a réiteach ionas go mbeidh todhchaí ag daoine óga agus feirmeoirí óga.  
 
Helen Ní Chonaill, Mala, Co. Chorcaí 
Tá muid anseo ionas go mbeidh4 todhchaí againn, chun a bheith ag daoine atá ina gcónaí amuigh faoin 
tuath agus sna sráidbhailte in Éirinn agus ionas go mbeidh todhchaí againn mar fheirmeoirí agus múinteoirí 
agus ionas go mbeidh postanna againn.  
 
Joe Mag Raollaigh 
Tráthnóna, bhí cruinniú ag baill de Mhacra na Feirme leis an Taoiseach agus leis an Aire Talmhaíochta, 
chun a ndeacrachtaí a phlé. 
 
Joe Mag Raollaigh, Nuacht TG4 i mBaile Átha Cliath.   

 

 

 

 

 

 

 

 

 

 

 

 

 
 

1 ‘as an ngnách’ a dúradh 
2 An Nás an t-ainm oifigiúil 
3 ‘gnólachtaí’ atá sa Chaighdeán Oifigiúil  
4 ‘go bhfuil’ a dúradh 

NÓTAÍ & FREAGRAÍ 
 

A: MACHNAMH 
Roinn an rang i ngrúpaí de thriúr nó de cheathrar. Tabhair deis dóibh na ceisteanna a phlé le chéile. Abair 
leo taighde a dhéanamh ar an eagraíocht Macra na Feirme ar líne. Osclaíodh an chéad cheanncheathrú 
de chuid Mhacra na Feirme i mBaile Átha Í sa bhliain 1947. Is féidir leo léarscáileanna Google a úsáid 
freisin chun a fháil amach cá bhfuil Baile Átha Í agus cé chomh fada is atá sé ó lár na cathrach i mBaile 
Átha Cliath. 
  
B: FOCLÓIR 

1. An stór focal: 
 

members  baill  

youths macra  

protest    agóid  

to call attention to   aird a tharraingt ar  

worry ábhar imní 

challenge  dúshlán  

unusual   as an ngnáth  

complaints   gearáin 

restrictions srianta 

future todhchaí 

 

2. Tabhair deis do na foghlaimeoirí na focail a d’aimsigh siad féin a chur i gcomparáid leis na focail a bhí 
sa mhír.  

3. Choinníodar, leanadar, thugadar.  

4. ‘Ólaim kombucha ionas go mbeidh putóg shláintiúil agam,’ mar shampla. Cuir béim ar an aimsir a 
leanann é (aimsir fháistineach nó modh coinníollach). 

 
C: TUISCINT 
Féach an script. (1 – A, 2 – C, 5 – C) 

 
D: FEASACHT TEANGA 

1: Cruinneas gramadaí (an réamhfhocal simplí ‘ar’) 
a) Leanann séimhiú an réamhfhocal simplí ‘ar’ ach amháin: 

 
✓ nuair is ionad ginearálta é – ar muir 
✓ nuair a bhíonn staid i gceist – ar ceal 
✓ nuair a bhíonn am i gceist – ar maidin 

 

b) Féach: 
 

ar bord 
ar bhád 
ar charraig 
ar dheis 
ar meisce 
ar deireadh 
ar fad 
ar dhaoine 
ar comhscór 

2: Cruinneas gramadaí (an modh coinníollach – na briathra mírialta) 
a) Féach: 

 
b) Iarr ar na foghlaimeoirí an oiread abairtí agus is féidir leo a úsáid sa mhodh coinníollach.  

 
Cumarsáid  
1: Scríobh  
Roinn an rang i ngrúpaí agus abair leo an liosta fadhbanna a léamh le chéile. Abair leo cur leis an liosta 
freisin, más féidir leo. Caithfidh siad labhairt faoi na fadhbanna sóisialta atá ann sa cheantar a bhfuil 
siad féin ina gcónaí ann. Bí ag siúl timpeall ag éisteacht leo agus ag cuidiú leo. Gníomhaíocht 
dhúshlánach atá ann agus mar sin bí ar fáil chun cuidiú leo ó thaobh stór focal de. Iarr ar na grúpaí 
éagsúla a dtuairimí a chur i láthair an ranga.  
 

Abair An ndéarfainn? an ndéarfá? an ndéarfadh 
sé/sí? an ndéarfaimis? an ndéarfadh sibh? 
an ndéarfaidís? 

Déarfainn, déarfá, déarfadh sé/sí, 
déarfaimis, déarfadh sibh, déarfaidís. 

Beir An mbéarfainn? an mbéarfá? an 
mbéarfadh sé/sí? an mbéarfaimis? an 
mbéarfadh sibh? an mbéarfaidís? 

Bhéarfainn, bhéarfá, bhéarfadh sé/sí, 
bhéarfaimis, bhéarfadh sibh, bhéarfaidís. 

Bí  An mbeinn? an mbeifeá? an mbeadh sé/ 
sí? an mbeimis? an mbeadh sibh? an 
mbeidís? 

Bheinn, bheifeá, bheadh sé/sí, bheimis, 
bheadh sibh, bheidís.  

Clois An gcloisfinn? an gcloisfeá? an 
gcloisfeadh sé/sí? an gcloisfimis? an 
gcloisfeadh sibh? an gcloisfidís? 

Chloisfinn, chloisfeá, chloisfeadh sé/sí, 
chloisfimis. chloisfeadh sibh, chloisfidís. 

Déan An ndéanfainn? an ndéanfá? an 
ndéanfadh sé/sí? an ndéanfaimis? an 
ndéanfadh sibh? an ndéanfaidís? 

Dhéanfainn, dhéanfá, dhéanfadh sé/sí, 
dhéanfaimis, dhéanfadh sibh, 
dhéanfaidís. 

Faigh An bhfaighinn? an bhfaighfeá? an 
bhfaigheadh sé/sí? an bhfaighimis? an 
bhfaigheadh sibh? an bhfaighidís?  

Gheobhainn, gheofá, gheobhadh sé/sí, 
gheobhaimis, gheobhadh sibh, 
gheobhaidís. 

Feic An bhfeicfinn? an bhfeicfeá? an 
bhfeicfeadh sé/sí? an bhfeicfimis? an 
bhfeicfeadh sibh? an bhfeicfidís? 

D’fheicfinn, d’fheicfeá, d’fheicfeadh sé/sí, 
d’fheicfimis, d’fheicfeadh sibh, d’fheicfidís. 

Ith An íosfainn? an íosfá? an íosfadh sé/sí? 
an íosfaimis? an íosfadh sibh? an 
íosfaidís? 

D’íosfainn, d’íosfá, d’íosfadh sé/sí, 
d’íosfaimis, d’íosfadh sibh, d’íosfaidís.  

Tabhair An dtabharfainn? an dtabharfá? an 
dtabharfadh sé/sí? an dtabharfaimis? an 
dtabharfadh sibh? an dtabharfaidís? 

Thabharfainn, thabharfá, thabharfadh sé/ 
sí, thabharfaimis, thabharfadh sibh, 
thabharfaidís 

Tar An dtiocfainn? an dtiocfá? an dtiocfadh sé/ 
sí? an dtiocfaimis? an dtiocfadh sibh? an 
dtiocfaidís? 

Thiocfainn, thiocfá, thiocfadh sé/sí, 
thiocfaimis, thiocfadh sibh, thiocfaidís. 

Téigh  An rachainn? an rachfá? an rachadh sé/ 
sí? an rachaimis? an rachadh sibh? an 
rachaidís? 

Rachainn, rachfá, rachadh sé/sí, 
rachaimis, rachadh sibh, rachaidís.  

2: Caint 
Abair leo cúpla líne a scríobh faoin méid a phléigh siad faoi Caint. Ba cheart go dtosódh a bpíosa 
scríbhneoireachta mar seo: 
 
Caith vóta ar mo shonsa (Tabhair do vóta domsa) agus rachaidh mé i ngleic leis na fadhbanna seo a leanas: 
 

✓ Easpa scoileanna Gaeilge  
✓ Uisce truaillithe sna sconnaí  
✓ Easpa seirbhísí sláinte  
✓ srl.  

 
 


